Troi cefn ar Dduw.
(Llythyr Paul at y Galatiaid_6)
Roedd Paul wedi bod yn weithgar yn ardal Galatia ac mae’n debyg mai ef aeth â neges yr efengyl i’r ardal honno a sefydlu nifer o’r eglwysi. Fo oedd wedi dysgu am Iesu a’i efengyl i nifer o’r Cristnogion fyddai’n ddarllen y llythyr. Roedd Duw ei hun wedi rhoi awdurdod iddo wneud y gwaith yma, ac roedd pobl Galatia wedi derbyn ei neges ac wedi credu yn Iesu a chael perthynas iawn â Duw.  Ond, aeth rhywbeth o’i le,
6 Dw i'n ei chael hi'n anodd credu eich bod chi'n troi cefn ar Dduw mor fuan! Troi cefn ar yr un sydd wedi’ch galw chi ato’i hun trwy haelioni’r Meseia – a derbyn rhyw syniadau eraill sy’n honni bod yn “newyddion da”. 7 Ond does yna ddim newyddion da arall yn bod! Rhyw bobl sy’n eich drysu chi drwy ystumio’r newyddion da am y Meseia a’i wneud yn rhywbeth arall. 8 Melltith Duw ar bwy bynnag sy’n cyhoeddi neges wahanol i'r un wnaethon ni ei rhannu gyda chi! Petaen ni’n hunain yn gwneud y fath beth, neu hyd yn oed angel o’r nefoedd, melltith Duw arno! 9 Dw i wedi dweud o’r blaen a dw i’n dweud yr un peth eto: Os oes rhywun yn cyhoeddi neges wahanol i'r un wnaethoch chi ei chredu, melltith Duw arno! 
10 Felly, ydw i’n swnio nawr fel rhywun sydd eisiau cael ei ganmol gan bobl? Onid ceisio plesio Duw ydw i? Ydw i eisiau bod yn boblogaidd? Taswn i’n dal yn ceisio plesio pobl, fyddwn i ddim yn was i’r Meseia. (Galatiaid 1: 6-10)
Pam oedd Paul wedi ei siomi ym mhobl Galatia?

Pam oedd pobl Galatia wedi derbyn syniadau eraill?


Be ydy’r gosb mae Paul yn ei ddweud fydd yn dod i bawb sy’n twistio neges yr efengyl go iawn?


I lawer o bobl crefyddol heddiw mae bod yn anoddefgar yn beth drwg iawn. Mae nhw’n dweud y dylai Cristion fod yn oddefgar o bopeth sy’n cael ei ddweud am Gristnogaeth. Ond, mae yna ffin na all y Cristion ei groesi – ffin lle mae goddefgarwch yn troi’n frad; sef bradychu popeth mae’r Beibl yn ei ddweud am Iesu. Mae Paul wedi cyrraedd y ffin honno yn yr adnodau yma. Dydy o ddim yn dweud, ‘O dyna chi, croeso i chi gredu hynna ond dwi’n credu fel arall’. Mae’n condemnio pob un sy’n dysgu’n groes i efengyl Iesu Grist – melltith arnyn nhw! Mae hyn yn ddweud mawr iawn. I rhywun sy’n credu mewn uffern mae’n beth mawr i felltithio person i ddioddef am byth bythoedd yn bell o Dduw.
Sawl gwaith mae Paul yn cyhoeddi melltith?

Mae’n debyg fod ei elynion wedi bod yn trïo perswadio pobl Galatia fod Paul yn ddyn chwit-chwat, dyn oedd yn trio plesio pawb – dyn oedd yn fodlon dweud un peth fan hyn a pheth arall fan draw. Roedd Paul yn bendant nad oedd o’n trïo plesio pobl, dim ond plesio Duw. Oedd Paul eisiau bod yn boblogaidd? I gael yr ateb darllena 2 Corinthiaid 11:23-29 a noda rhai o’r pethau oedd Paul wedi ddioddef dros yr efengyl.

